
TURIZM VA 
MEHMONDO‘STLIKNING 

MAMLAKAT IJTIMOIY-
IQTISODIY TARAQQIYOTIGA 

TA’SIRI

Anvarova Muhsinaxon Otabek qizi
Namangan davlat universiteti

Iqtisodiyot fakulteti talabasi
Orcid: 0009-0008-9033-9951

E-mail: anvarovamuhsinakhon@gmail.com

Annotatsiya: Mazkur ilmiy maqolada turizm va mehmondo‘stlik sohalarining mamlakat ijtimoiy-iqtisodiy rivojlanishidagi 
roli, barqaror taraqqiyotga qo‘shgan hissasi va bu sohalar orqali yaratilgan imkoniyatlar har tomonlama tahlil qilingan. 
Ekoturizm, agroturizm va madaniy turizm turlari alohida ko‘rib chiqilgan. Tadqiqot natijalari asosida O‘zbekistonda 
turizmni rivojlantirish borasidagi davlat siyosati, mavjud muammolar va istiqbolli yo‘nalishlar tahlil qilinib, xalqaro tajribaga 
asoslangan tavsiyalar ilgari surilgan.

Kalit soʻzlar: Turizm, mehmondo‘stlik, ijtimoiy-iqtisodiy taraqqiyot, barqaror rivojlanish, ekoturizm, xizmatlar sohasi, turizm 
siyosati, investitsiyalar, hududiy rivojlanish, O‘zbekiston turizmi.
Abstract: This scientific article comprehensively analyzes the role of tourism and hospitality in the socio-economic 
development of the country, their contribution to sustainable progress, and the opportunities created through these 
sectors. Types of ecotourism, agritourism, and cultural tourism are examined separately. Based on the research results, 
the state policy on tourism development in Uzbekistan, existing problems, and promising directions are analyzed, and 
recommendations based on international experience are proposed.

Key words: Tourism, hospitality, socio-economic development, sustainable development, ecotourism, service sector, 
tourism policy, investments, regional development, tourism in Uzbekistan.
Аннотация: В данной научной статье всесторонне проанализирована роль туризма и гостеприимства в социально-
экономическом развитии страны, их вклад в устойчивое развитие, а также возможности, создаваемые в этих 
сферах. Отдельно рассмотрены виды экотуризма, агротуризма и культурного туризма. На основе результатов 
исследования проанализирована государственная политика в сфере развития туризма в Узбекистане, 
существующие проблемы и перспективные направления, предложены рекомендации на основе международного 
опыта.

Ключевые слова: Туризм, гостеприимство, социально-экономическое развитие, устойчивое развитие, экотуризм, 
сфера услуг, туристическая политика, инвестиции, региональное развитие, туризм в Узбекистане.

K I R I S H 
So‘nggi yillarda turizm va mehmondo‘stlik sohasi butun dunyoda eng tez sur’atlar bilan rivojlanayotgan 

tarmoqlardan biri sifatida e’tirof etilmoqda. Ushbu sohalar nafaqat iqtisodiy foyda keltiruvchi omillar, balki ijtimoiy-
iqtisodiy va ekologik barqarorlikni ta’minlovchi muhim yo‘nalishlar sirasiga kiradi. Turizm -bandlik darajasini 
oshirish, infratuzilmani rivojlantirish, investitsiyalarni jalb qilish va madaniyatlararo almashinuvni kengaytirish 
orqali ko‘plab davlatlarda strategik ahamiyatga ega bo‘lgan vositaga aylangan.

BMT Jahon sayyohlik tashkiloti (UNWTO, 2024-yil 11-may) ma’lumotlariga ko‘ra, turizm global yalpi ichki 
mahsulotning 10-12 foizini tashkil etadi va har yili 1 milliarddan ortiq sayyoh xalqaro miqyosda harakatlanmoqda. 

O‘zbekistonda ham turizm strategik ahamiyatga ega tarmoq hisoblanadi. Boy tarixiy meros, madaniy xilma-
xillik, tabiiy resurslar mavjudligi va davlat siyosatida amalga oshirilayotgan ijobiy islohotlar mazkur sohaning 
jadal rivojlanishiga zamin yaratmoqda. Shu jihatdan, ushbu maqolada turizm va mehmondo‘stlik sohasining 
ijtimoiy-iqtisodiy rivojlanishdagi o‘rni, barqarorlikka ko‘rsatayotgan ta’siri, xalqaro tajriba bilan solishtirma tahlili 
hamda istiqbolli yo‘nalishlari atroflicha yoritiladi.

M A V Z U G A  O I D  A D A B I Y O T L A R  S H A R H I
So‘nggi yillarda turizm va mehmondo‘stlik sohalari global miqyosda iqtisodiy o‘sish, bandlik, investitsiyalar 

va infratuzilma rivojiga sezilarli ta’sir ko‘rsatayotgani ko‘plab tadqiqotlarda tasdiqlangan. 
O‘zbek olimlari tomonidan ham ushbu sohaga oid tadqiqotlar olib borilgan. Ganieva o‘z asarida turizm 

iqtisodiyotiga ta’sir etuvchi asosiy omillarni, xususan valyuta tushumlari va bandlikni tahlil qiladi. Azizxo‘jaeva esa 
turizmning barqaror rivojlanishga ta’siri, ekologik xavfsizlik va madaniy merosni saqlashdagi o‘rnini ta’kidlaydi. 
Shuningdek, Reformatics va UNDP tomonidan 2023-yil ishlab chiqilgan “Integrated Tourism Development 
Strategy-Uzbekistan 2030” hujjatida sohaning iqtisodiy, ijtimoiy va ekologik jihatlari chuqur tahlil qilingan. 

Mazkur adabiyotlar tahlili shuni ko‘rsatadiki, turizm va mehmondo‘stlik sohasi nafaqat iqtisodiy, balki 
ijtimoiy-iqtisodiy va ekologik barqarorlikni ta’minlashda ham muhim strategik sektor hisoblanadi.

T A D Q I Q O T  M E T O D O L O G I YA S I 
Tadqiqotda quyidagi metodologik yondashuvlar qo‘llanildi:
Tahliliy-uslubiy yondashuv orqali xalqaro va milliy tajribalar solishtirildi.
Rasmiy statistik ma’lumotlar (UNWTO, 2024-yil 11-may; World Bank, 2024-yil 17-fevral; OECD, 2024-yil 

4-aprel) asosida turizmning yalpi ichki mahsulotga ta’siri, bandlik darajasi va valyuta tushumlari chuqur tahlil 
qilindi.

Davlat dasturlari hamda “Yangi O‘zbekiston-2030” strategiyasi1 doirasidagi istiqbolli loyihalar o‘rganilib, 
ularning soha rivojiga ta’siri baholandi.

Mavjud muammolar va ularni bartaraf etish yo‘llari xalqaro ilg‘or tajriba asosida asoslangan holda taklif 
qilindi.

T A H L I L  V A  N A T I J A L A R 
Tadqiqot davomida turizm va mehmondo‘stlik sohasining mamlakat ijtimoiy-iqtisodiy rivojlanishiga 

ko‘rsatayotgan ta’siri xalqaro va milliy tajribalar asosida kompleks tarzda tahlil qilindi. Xususan, iqtisodiy (yalpi 
ichki mahsulotdagi ulushi, bandlik darajasi, valyuta tushumlari), ijtimoiy (gender tengligi, madaniy merosni 
asrash, mahalliy aholining integratsiyasi) hamda ekologik (resurslardan oqilona foydalanish, salbiy ekologik 
ta’sirlarni boshqarish) mezonlar asosida baholash ishlari amalga oshirildi.

Ushbu baholashlar doirasida Ispaniya, Turkiya, Tailand, Norvegiya va Kosta-Rika kabi ilg‘or tajribaga 
ega davlatlar misolida O‘zbekiston tajribasi taqqoslab o‘rganildi. Quyidagi jadvallarda taqdim etilgan ushbu 
taqqoslamalarning umumlashtirilgan natijalari asosida O‘zbekistonda turizm sektorini barqaror rivojlantirish 
imkoniyatlari hamda mavjud kamchiliklar aniqlab berildi.(1-jadval)

1-jadva. Turizm sohasi iqtisodiy ko‘rsatkichlarining xalqaro va O‘zbekiston tajribasi bo‘yicha tahlili

Mezon Xalqaro tajriba (Ispaniya, Turkiya, 
Tailand) O‘zbekiston tajribasi

YIMdagi ulushi 10-15% (masalan, Turkiyada-11.3%) 3-5% atrofida, barqaror o‘sish kuzatilmoqda

Valyuta tushumi Asosiy eksport yo‘nalishlaridan biri Rivojlanib borayotgan, cheklangan

Bandlik Millionlab ish o‘rinlari 300 mingdan ortiq ish o‘rni, xususiy sektorda

Tadbirkorlik Kichik biznes kuchli Oilaviy mehmondo‘stlik va hunarmandchilik 
kengaymoqda

1	 O‘zbekiston Respublikasi Prezidentining 2023-yil 11-sentabrdagi “Yangi O‘zbekiston-2030” strategiyasi to‘g‘risida’’ gi Farmoni. https://
lex.uz/docs/6428174

Jadvaldan ko‘rinib turibdiki, ilg‘or turistik davlatlarda turizm sohasi iqtisodiyotning asosiy drayverlaridan biri 
sifatida shakllangan bo‘lib, uning yalpi ichki mahsulotdagi ulushi 10-15 foiz oralig‘ida baholanmoqda. Jumladan, 
Turkiyada ushbu ko‘rsatkich 11,3 foizga yetgan bo‘lsa, Tailandda 12,5 foizni tashkil etadi. O‘zbekistonda esa 
bu ko‘rsatkich hozircha 3-5 foiz atrofida bo‘lib, ushbu yo‘nalishda ijobiy dinamikani kuzatish mumkin. So‘nggi 
yillarda olib borilayotgan islohotlar natijasida mamlakatda turizmning iqtisodiy salohiyati sezilarli darajada 
ortmoqda.

Xorijiy valyuta tushumlari jihatidan esa O‘zbekiston hali mavjud to‘liq salohiyatdan to‘liq foydalana olayotgani 
yo‘q. Raqobatbardosh xizmatlar eksporti va diversifikatsiyalangan sayyohlik mahsulotlari borasida muayyan 
yutuqlarga erishilgan bo‘lsa-da, ularning hajmi global miqyosdagi yetakchi davlatlar bilan solishtirganda hanuz 
cheklanganligicha qolmoqda. Bu esa mamlakatda turizm sohasida marketing siyosatini takomillashtirish, 
xizmatlar sifatini oshirish va xalqaro hamkorlik aloqalarini yanada rivojlantirish zaruratini yuzaga keltirmoqda.

Bandlik ko‘rsatkichi ham turizmning iqtisodiy ta’sirini belgilovchi muhim omillardan biri hisoblanadi. 
Rivojlangan mamlakatlar tajribasida turizm sohasi bevosita va bilvosita millionlab ish o‘rinlarini yaratmoqda. 
O‘zbekistonda esa, ayniqsa, xususiy sektor, oilaviy mehmon uylari, hunarmandchilik va mahalliy xizmat 
ko‘rsatish tarmoqlari doirasida 300 mingdan ortiq ish o‘rinlari yaratilgani mazkur soha rivojiga bo‘lgan ishonchni 
mustahkamlab bormoqda. Bu holat, o‘z navbatida, ishsizlik darajasining qisqarishiga va aholining real 
daromadlarining oshishiga ijobiy ta’sir ko‘rsatmoqda.

Tadqiqot mualliflari fikricha, kichik biznes va oilaviy mehmondo‘stlikni rivojlantirish orqali turizm sohasi 
iqtisodiyotning turli tarmoqlari bilan integratsiyalashib, resurslardan samarali foydalanishga hamda hududiy 
barqarorlikka xizmat qiluvchi kuchli mexanizmga aylanishi mumkin. Bu borada davlat tomonidan ko‘rsatilayotgan 
moliyaviy rag‘batlar, soliq va kredit imtiyozlari, shuningdek, ta’lim hamda malakali kadrlar tayyorlash tizimi 
muhim rol o‘ynamoqda.(2-jadval)

2-jadval. Ijtimoiy ta’sir -xalqaro va milliy tajriba

Mezon Xalqaro tajriba O‘zbekiston tajribasi

Mahalliy aholi bandligi Maxsus kurslar, xizmat ko‘rsatish malakalari Mehmondo‘stlik maktablari tashkil 
etilgan

Gender tengligi Ayollar ishtiroki yuqori (Ispaniyada 60%) Ayollar asosan oilaviy turizmda faol

Madaniyatni asrash Milliy festival va san’atlarni qo‘llab-quvvatlash Ijobiy qadamlar tashlangan

Aholi bilan integratsiya Sayyohlik infratuzilmasi aholi ehtiyojlariga ham 
xizmat qiladi

Turizmning ijtimoiy ta’siri ko‘plab sohalarda bevosita namoyon bo‘lmoqda. Xalqaro tajribada, ayniqsa 
rivojlangan turistik davlatlarda, turizm sohasiga mahalliy aholini keng jalb etish tizimlashtirilgan bo‘lib, maxsus 
o‘quv kurslari orqali xizmat ko‘rsatish madaniyati, mehmondo‘stlik etikasi hamda xorijiy til bo‘yicha zarur 
malakalar shakllantirilgan. O‘zbekistonda ham mehmondo‘stlik maktablari faoliyati yo‘lga qo‘yilgan bo‘lsa-da, 
ularning qamrovi hozircha cheklangan bo‘lib, barcha hududlarni to‘liq qamrab olmagan.

Gender tengligi masalasida xalqaro tajriba ayollarni turizm sektoriga keng jalb etish orqali ularning 
iqtisodiy mustaqilligini ta’minlayotganini ko‘rsatadi. Masalan, Ispaniyada ayollar ishtiroki 60 foizdan ortiqni 
tashkil etmoqda. O‘zbekistonda esa ayollar asosan oilaviy mehmon uylari, pazandalik va hunarmandchilik kabi 
an’anaviy yo‘nalishlarda faoliyat yuritmoqda. Bu jihatdan ayollarning rasmiy va yirik turizm tizimlariga kengroq 
jalb etilishi dolzarb masalalardan biri hisoblanadi.

Madaniy merosni saqlashda turizm kuchli vosita sifatida xizmat qilmoqda. Xalqaro amaliyotda milliy 
festivallar va san’at turlarining iqtisodiylashtirilgan holda rivojlanayotgani kuzatilmoqda. O‘zbekistonda ham 
bu yo‘nalishda ijobiy qadamlar tashlanmoqda. Xususan, ziyorat turizmi, folklor festivallari va gastronomik 
sayohatlar orqali madaniy qadriyatlar tiklanmoqda va ommalashmoqda.

Aholi bilan integratsiya masalasi esa ijtimoiy barqarorlik hamda turizmning uzoq muddatli rivoji uchun 
muhim ahamiyat kasb etadi. Ko‘plab xorijiy mamlakatlarda sayyohlik infratuzilmasi (transport, aloqa, xizmatlar) 
nafaqat sayyohlar, balki mahalliy aholi uchun ham qulaylik yaratadi. O‘zbekistonda esa ayrim hududlarda turizm 
va mahalla o‘rtasidagi uzviy aloqa yetarli darajada emas. Shu sababli, muallif fikricha, turizm jarayonlarini 
mahalliy jamoalar hayotiga chuqur integratsiya qilish-ushbu sohaning ijtimoiy asoslarini mustahkamlash, 
aholining unga nisbatan ijobiy munosabatini shakllantirish hamda barqaror rivojlanishga erishishda hal qiluvchi 
omil hisoblanadi.(3-jadval)

3-jadval. Ekologik ta’sir - xalqaro va milliy tajriba 

Mezon Xalqaro tajriba (Norvegiya, Kosta-Rika) O‘zbekiston tajribasi

Ekoturizm va barqarorlik Kuchli siyosat, soliq va ruxsatnomalar 
mavjud Yangi shakllanmoqda

Resurslardan foydalanish Ekologik me’yorlar asosida Chiqindi va suv muammolari mavjud

Atrof-muhit muhofazasi Yashil energetika, bioxilma-xillikni asrash Qo‘riqxonalar va bog‘larda ishlar olib 
borilmoqda

Zararli ta’sirni nazorat Monitoring, kvotalar mavjud Nazorat zaif, bosim seziladi

Ushbu jadvalda turizmning ekologik ta’siriga doir mezonlar xalqaro ilg‘or tajriba hamda O‘zbekiston amaliyoti 
asosida tahlil qilingan. Norvegiya va Kosta-Rika kabi davlatlar ekologik barqarorlikni turizm siyosatining ustuvor 
yo‘nalishiga aylantirgan bo‘lib, bu mamlakatlarda ekoturizm qat’iy ruxsatnomalar, ekologik soliqlar hamda 
sertifikatlash tizimi orqali tartibga solinadi. O‘zbekistonda esa ekoturizm sohasi endigina shakllanmoqda. 
So‘nggi yillarda ekoturizm zonalarining huquqiy va funksional asoslarini ishlab chiqish bo‘yicha muhim qadamlar 
tashlangan bo‘lsa-da, ushbu yo‘nalish hali to‘liq tizimlashtirilmagan.

Resurslardan foydalanish bo‘yicha xalqaro tajriba shuni ko‘rsatadiki, ekologik me’yorlar asosida suv, 
energiya va chiqindilarni boshqarish samarali yo‘lga qo‘yilgan. Masalan, Kosta-Rika davlatida har bir turistik 
obyekt “yashil sertifikat” asosida faoliyat yuritadi. O‘zbekistonda esa suv va chiqindilar bilan bog‘liq infratuzilma 
muammolari hanuzgacha dolzarb bo‘lib qolmoqda. Jumladan, mashhur sayyohlik maskanlarida axlat to‘plash, 
chiqindilarni utilizatsiya qilish va suv tejash texnologiyalarini joriy etish yetarli darajada yo‘lga qo‘yilmagan.

Atrof-muhit muhofazasi yo‘nalishida ham xorijiy tajriba o‘z samarasini bermoqda. Norvegiya va Kosta-
Rika ekologik toza transport vositalaridan foydalanish, qayta tiklanuvchi energiya manbalarini keng joriy etish, 
shuningdek, bioxilma-xillikni saqlash kabi jihatlar bo‘yicha ilg‘or mamlakatlar sirasiga kiradi. O‘zbekistonda esa 
ayrim qo‘riqxonalar va milliy bog‘larda ekologik yo‘nalishdagi loyihalar amalga oshirilmoqda, biroq ularning 
ko‘lami va hududiy qamrovi hali yetarli emas.

Zararli ta’sirlarni nazorat qilish borasida xorijiy mamlakatlarda monitoring tizimlari, kvotalar va jamoaviy 
nazorat mexanizmlari samarali faoliyat yuritmoqda. O‘zbekistonda esa turizmning tabiiy resurslarga bo‘lgan 
bosimi ortib borayotganiga qaramay, ekologik monitoring va prognozlash tizimlari hali yetarli darajada 
rivojlanmagan.

Tadqiqot mualliflari fikricha, O‘zbekistonda ekoturizm va ekologik boshqaruvni rivojlantirish uchun quyidagi 
yo‘nalishlar alohida e’tiborga loyiq:

ekologik standartlarni ishlab chiqish va ularni majburiy tarzda joriy etish;
“yashil turizm” dasturlarini ishlab chiqish va rag‘batlantirish;
mahalliy jamoalarni ekologik nazorat jarayonlariga jalb etish;
zamonaviy monitoring texnologiyalarini (dronlar, sensorlar, GIS tizimlari) turizm infratuzilmasiga 

integratsiyalash.
Ushbu chora-tadbirlar nafaqat ekologik barqarorlikni ta’minlashga xizmat qiladi, balki turizm sohasining 

uzoq muddatli va izchil rivojlanishiga ham zamin yaratadi.
O‘rganilgan natijalar shuni ko‘rsatadiki, turizm va mehmondo‘stlik sohalari zamonaviy ijtimoiy-iqtisodiy 

tizimlarda ko‘p funksiyali va integrativ rol o‘ynaydi. Ular nafaqat yalpi ichki mahsulotga hissa qo‘shuvchi tarmoq 
sifatida, balki bandlikni ta’minlash, madaniy merosni asrash, ayollar va yoshlarning iqtisodiy faolligini oshirish, 
hamda hududiy nomutanosibliklarni kamaytirishda muhim vosita sifatida namoyon bo‘lmoqda.

Xalqaro tajribada ushbu sohalar uzoq muddatli strategik yondashuvlar asosida shakllangan: infratuzilma 
bilan uyg‘unlashgan rejalashtirish, ekologik va ijtimoiy barqarorlik tamoyillariga asoslangan boshqaruv, 
jamoatchilik ishtiroki va davlat-xususiy sheriklik mexanizmlari orqali yuqori samaradorlikka erishilgan. 
O‘zbekiston bu yo‘nalishda dastlabki ijobiy natijalarga erishgan bo‘lsa-da, hali oldinda yechimini kutayotgan 
tizimli masalalar mavjud: xizmatlar sifatining pastligi, transport-logistika infratuzilmasining nomuvofiqligi, 
malakali kadrlar yetishmasligi, ekotizim monitoringi va turizm resurslarining haddan tashqari bosim ostida 
qolishi shular jumlasidandir.

Ekologik aspektda esa barqaror turizmni rivojlantirish uchun zarur bo‘lgan me’yoriy-huquqiy bazani 
kuchaytirish, yashil energiya va chiqindilarni boshqarish texnologiyalarini joriy etish, mahalliy hamjamiyatlarning 
ishtirokini rag‘batlantirish muhimdir. Raqamli transformatsiya sharoitida AI, Big Data, GIS texnologiyalarini turizm 

boshqaruvida qo‘llash orqali tahliliy salohiyatni oshirish mumkin. Xususan, turistlar oqimini modellashtirish, 
xizmat sifatini real vaqtda kuzatish, ekologik yuklamani bashorat qilish kabilar sektorni ilmiy asosda rivojlantirish 
imkonini beradi.

Shu bois, muallif tomonidan ilgari surilgan yondashuv shundan iboratki, O‘zbekiston sharoitida turizmni 
rivojlantirish bir yoqlama “turistik oqimni oshirish” emas, balki ijtimoiy-iqtisodiy rivojlanishning kompleks elementi 
sifatida qaralishi lozim. Davlat siyosati, raqamli texnologiyalar, inson kapitali va barqarorlik mezonlarini uzviy 
bog‘lash orqali uzoq muddatli ta’sirga erishish mumkin.

X U L O S A  V A  T A K L I F L A R 
Olib borilgan tahlillar hamda xalqaro va milliy tajribalarning solishtirma o‘rganilishi asosida quyidagi asosiy 

xulosalar chiqarildi:
Iqtisodiy jihat. Turizm va mehmondo‘stlik sohalari iqtisodiyotning drayveri sifatida yalpi ichki mahsulotdagi 

ulush, bandlik darajasi va valyuta tushumlarini oshirish orqali O‘zbekistonning iqtisodiy salohiyatini 
mustahkamlashga xizmat qilmoqda. Ushbu soha ayniqsa xususiy sektor va oilaviy tadbirkorlik asosida jadallik 
bilan kengaymoqda.

Ijtimoiy jihat. Turizm ayollar va yoshlarni bandlikka jalb etish, madaniy merosni saqlash, hududlararo 
tafovutlarni kamaytirish hamda ijtimoiy integratsiyani ta’minlash vositasi sifatida muhim rol o‘ynamoqda. Bu 
holat turizmni ijtimoiy inklyuzivlik tamoyillari bilan uyg‘unlashtirish zarurligini ko‘rsatadi.

Ekologik barqarorlik. Ekoturizm imkoniyatlari hali to‘liq ishga solinmagan bo‘lsa-da, mavjud salohiyatdan 
samarali foydalanish orqali yashil iqtisodiyotga o‘tishda turizm strategik sektor sifatida xizmat qilishi mumkin. 
Shu sababli, ekologik me’yorlarni kuchaytirish, chiqindilarni boshqarish va “yashil texnologiyalar”ni joriy etish 
dolzarb masalalardan biridir.

Raqamli transformatsiya. Raqamli iqtisodiyot sharoitida turizm sohasida sun’iy intellekt, katta ma’lumotlar 
(big data), mobil ilovalar va onlayn platformalarni keng qo‘llash xizmatlar sifatini oshiradi, tashrifchilar tajribasini 
yaxshilaydi va soha boshqaruvining samaradorligini oshirish imkonini beradi.

Strategik yondashuv sifatida O‘zbekistonda turizm siyosatini hududiy rivojlanish, ekologik boshqaruv, 
xalqaro integratsiya va jamoatchilik ishtiroki bilan uyg‘unlashtirish orqali sohani barqaror va samarali rivojlantirish 
mumkin.

Shu asosda quyidagi takliflar ilgari suriladi:
Turizmni kompleks rivojlantirish modeli asosida boshqarish, ya’ni iqtisodiy, ijtimoiy va ekologik 

komponentlarning o‘zaro uyg‘unligini ta’minlash;
Hududiy klasterlar va infratuzilmaviy loyihalarni davlat-xususiy sheriklik (DXSh) asosida amalga oshirish;
Ekologik muvozanatni saqlash va madaniy merosni asrashga qaratilgan davlat dasturlarini kengaytirish;
Raqamli ekotizimlarni shakllantirish: integratsiyalashgan onlayn servislar, interaktiv sayyohlik xaritalari, 

real vaqtli ma’lumotlar asosida tahlil yurituvchi tizimlarni joriy etish;
Kadrlar tayyorlash va ta’lim tizimini zamonaviy bozor ehtiyojlari va global me’zonlarga muvofiq holda 

moslashtirish.
Mazkur chora-tadbirlar turizm sohasining nafaqat iqtisodiy, balki ijtimoiy va ekologik jihatdan ham barqaror 

rivojlanishini ta’minlaydi. Shu bilan birga, O‘zbekistonning xalqaro turizm bozoridagi raqobatbardoshligini 
oshirishga xizmat qiladi.

